
ENKELE BELANGRIKE BESLUITE VAN DIE ASM 3 – 5 NOVEMBER 2008

1. DIE MODERAMEN SE NA-BINNE-KYK
Na ’n indringende gesprek voor die aangesig van die Here en soekend om sy wil te onderskei, het die Moderamen soos volg oor haarself besluit:

In ons gesprekke en besluite vertrek ons vanuit ons verstaan van die Woord wat vir ons nou inhou dat…

=ons die waarheid uit die Woord ontdek vanuit ons verhouding met God

=ons diskriminasieloos na alle mense kyk en saam met hulle leef: ’n genadige lewenswyse van mense wat die genadige God ontmoet

=ons intens bewus is van ons roeping in ons persoonlike lewe, die Here se kerk en ons lande- in besonder ook oor die eenheid van die kerk

=ons mekaar hanteer met ‘n sagte, deernisvolle eerlikheid

=ons doelgerig vertroue skep as veilige ruimtes waar daar nuwe lewe kan ontwikkel

=ons binne die kompleksiteite van ons bestaan kyk hoe eenvoudig moontlik ons goed kan sê en doen (sonder om in simplisme te verval)

=ons ons broosheid erken

=ons ons tot die dienskneggestalte van die kerk verbind: ’n totale ontlediging na die voorbeeld van Jesus

=ons grense in onsself kan oorsteek sodat ons grense na ander kan oorsteek

=ons die waardes van leerbaarheid, deernis, vertroue en openheid leef en bevorder.

Die Moderamen se wens is dat dit ook vir ander kerkvergaderings en leiers kan help.

2. KERKHERENIGING
Brief van die VGKSA oor lidmaatskap van die AACC
Die Moderamen besluit om

1 Die VGKSA te antwoord dat ons meen ons die sake oog tot oog moet uitpraat, en dat die beoogde fasiliteringsproses van WARC dalk een van die geleenthede kan wees;

2 Die Algemene Sekretaris te vra om ’n dokument vir die NG Kerk  op te stel wat as basis vir die gesprek gebruik kan word.
Besluite van Algemene Sinode van die VGKSA oor gesprek met die NG Kerk
Die Moderamen 

1 neem met hartseer kennis dat die eenheidsgesprek tussen die NG Kerk en VGK op Algemene Sinodale vlak op hierdie stadium nie kan voortgaan nie – en is in afwagting vir die proses van fasilitering deur WARC.

2 neem met dankbaarheid kennis van konstruktiewe inisiatiewe op sinodale vlak in die streke tot die realisering van groter sigbare eenheid in die NG Kerkfamilie – en moedig dit aan.

3  wil die hoop uitspreek dat die boodskap van die Skrif en soos verwoord in ons huidige Belydenisskrifte asook die Belydenis van Belhar positiewe rigting aan verdere mediasie- en eenheidsgesprekke sal gee.

4 aanvaar dat geen eenheidsgesprek waardig kan vorder indien daar nie ’n verdieping in ons verhouding met Jesus Christus en met mekaar  plaasvind nie. Alleen wanneer die Gees ons almal vernuwe sal ons almal met nuwe deernis en openheid kan praat oor sake soos struktuur, belydenis en kerkorde.  

Groeteboodskap van prof Piet Strauss
Die Moderamen keur die volgende verklaring goed:

1  Die Moderamen van die Algemene Sinode van die NG Kerk het die gebeure by Hammanskraal en die groeteboodskap van prof Piet Strauss by sy vergadering op 3-5 November 2008 in behandeling geneem.

2  Prof Strauss het die Moderamen verseker dat hy jammer is vir die wyse waaop sy boodskap oorgedra is. Die Moderamen het sy verskoning aanvaar.

3  Die Moderamen wil hiermee prof Strauss se verskoning asook die Moderamen se verskoning aan die Moderamen van die VGKSA en aan prof Thias Kgatla oordra. Die Moderamen sal dit baie graag ook in persoonlike gesprek met die Moderamen van die VGKSA wil oordra en uitpraat in die lig van Matt 5:23-24.

Gesprek tussen VGKSA en die NGKA oor eiendomskwessies

Die Moderamen

1 is verheug oor die Memorandum van Verstandhouding en die beoogde prosesse tussen die VGKSA en die NGKA;

2  wag die verdere beplanning af voordat besluite geneem word oor die NG Kerk se betrokkenheid by die proses.

Interimkommissie

Die Moderamen dra dit aan die Moderatuur op om met die ander drie kerke te 

onderhandel oor die funksionering van die Interimkommissie aangesien die VGKSA gesprek met al drie ander kerke opgeskort het. Dit is noodsaaklik met die oog op die funksionering van die Trustfonds vir Kerkhereniging.
Regsadvies kerkhereniging
Die Moderamen keur ook die addisionele bedrag van R30 000 goed wat die ATR vir die volgende jaar voorsien, goed.
Verenigde Diensgroep Diens en Getuienis
Die Moderamen neem met dank kennis van die Memorandum of Understanding (MoU) van die Verenigde Diensgroep Diens en Getuienis en wag advies van die ATR af met die oog op die goedkeuring van die MoU.

Kommunikasie met ekumeniese vennote oor die kerkherenigingsproses en die gebeure by Hammanskraal
Die Moderamen dra dit aan die Algemene Sekretaris op om so gou as moontlik ’n kommunikasie oor die NG Kerk se besluite nav Hammanskraal aan ekumeniese vennote deur te gee.

3. STRUKTURERING VAN DIE WERKSAAMHEDE VAN DIE ALGEMENE SINODE
Voortvloeiend uit die proses wat in 2004 begin het, en nav beskuite van die Algemene Sinode 2007, gee die Moderamen aandag aan die strukturering van die opdragte van die Algemene sinode, die funksionering van diensgroepe/ taakspanne asook die funksionering van die kantoor van die Algemene Sinode. ’n Hele aantal besluite is hieroor geneem wat in die komende maande gestalte moet kry.
4. DIE WÊRELDWYE EKONOMIESE KRISIS
Die ASM het kennis geneem van die huidige wêreldwye ekonomiese krisis wat geweldige gevolge vir die welsyn van alle mense het.  Ons hoop dat dit die einde van onbarmhartige en bandelose materialisme inlui, maar besef dat hierdie oorgang met pyn en lyding gepaard gaan.  Ons is hartseer oor die wrange vrugte van gierigheid en die tragiese gevolge wat kooplustige materialisme vir mense en die wêreld het.

Ons herinner mekaar daaraan dat God die Skepper van alles is en bely opnuut dat hy die lewe self in stand hou.  In ’n wêreld vol korrupsie en uitbuiting put ons troos uit die feit dat die lewende Here ’n sagte hart het vir mense in nood.  Hy verwag ook van ons om ’n gemeenskap vol vrede en geregtigheid te wees en skenk aan ons die ekonomie van genade.

Daarom spoor ons mense aan om sober te leef.  So ’n sobere lewenstyl help ons om nie uitspattig te leef nie.  Dit beteken ook dat ons baie bedag is op die armoede en swaarkry van miljoene mense.  As rentmeesters van God se skepping, moet ons ter wille van alle mense se welsyn, mede-verantwoordelikheid neem vir die beskerming en volhoubare benutting van kosbare hulpbronne en skaars lewensmiddele.

Ons put troos uit die feit dat die evangelie van Jesus Christus hoop en hulp bring vir sodige mense wat bevryding soek van die las van skuld en selfverwyt.  Dieselfde evangelie bring versoening tussen ryk en arm en moedig ons aan om mekaar te versorg.
Die ASM gaan finansiële kenners raadpleeg ten einde kundige leiding aan die kerk in hierdie verband te gee.
5. NUWE PRESIDENT IN ZAMBIË
Die Moderamen het kennis geneem van die verkiesing van Mnr Rupia Banda as President van Zambië.  Die Moderamen neem met dankbaarheid kennis daarvan dat President Banda ’n belydende lidmaat van ons susterskerk, die Reformed Church in Zambia is.
Die Moderamen bid vir President Banda en die Zambiese volk, asook vir die Reformed Church in Zambia, seën en vrede toe.

6. GELUKWENSING: SEN BARACK OBAMA
Die Moderamen wil hiermee sy gelukwensing uitspreek teenoor Sen Barack Obama as die nuutverkose president van die VSA, en daarmee ook die hoop uitspreek dat sy verkiesing ’n nuwe era in internasionale politiek en verhoudinge sal inlui.

Ons hoop veral dat dit ’n positiewe uitwerking op die verhoudinge tussen die VSA en die Midde-Ooste en die VSA en Afrika sal hê.
7.  ZIMBABWE
1 Die Moderamen spreek sy diepe kommer uit oor die voortslepende krisis in Zimbabwe.

2 Die Moderamen versoek die SA regering om alle moontlik opsies so spoedig moontlik te benut ten einde werklike en tasbare sukses in die die mediasiepogings te bewerkstellig.  Dit sou mediasie deur die VN insluit.  Die lyding van duisende mense het so groot geword dat geen eie belange of trots meer in die geringste mate mag keer dat ’n oplossing nou gevind word nie.
3 Die Moderamen ondersteun die R300 miljoen wat deur die SA regering vir hulp aan Zimbabwe bewillig is, maar versoek dat ’n dringende oudit gedoen word oor hoe die geld aangewend word.  Dit behoort op ’n deursigtige wyse aan die publiek bekend gemaak te word.

4.Intussen word lidmate en gemeentes aangemoedig om langs bestaande weë alle moontlike hulp en bystand aan Zimbabwe te bly gee.  Ons opregte dank word hiermee uitgespreek teenoor hulp wat reeds gegee is en steeds gegee word. 
